‘Sbardun i’r Meddwl’ gan Siôn Meredith.


Meddwl am.....wirfoddoli.

Mae ein hysbytai yn gorfod codi mwy a mwy o arian eu hunain i dalu am yr holl offer sydd ei angen arnyn nhw. Mae rhai ysbytai yn Lloegr yn ceisio codi mwy o arian drwy ddisodli caffis gwirfoddol efo llefydd bwyd masnachol. Yn lle paned, sgonsen a gwên gan aelod gweithgar o fyddin wirfoddol y WRVS, yr hyn gewch chi fydd byrger a ‘have a nice day’ neu gappuccino drud.  Dyma’r cam diweddaraf gan rai ysbytai i ddal dau ben llinyn ynghyd. 

Rwan, fi fyddai’r cyntaf i groesawu dewis da o goffi wrth ymweld ag ysbyty. Dwi’n licio meddwl amdana i fy hun fel dipyn o gonnoisseur – neu snob coffi! 

Ond, oes peryg i’r ysbytai golli rhywbeth mwy gwerthfawr nag arian wrth gyfnewid tebot a ffedog am frappuccino a thipyn o chic?

Bu’r gwirfoddolwyr yn gweithio’n ddiflino yn yr ysbytai ers blynyddoedd i weini paned a thamaid efo gwên, heb ofyn i ni fynd yn rhy ddwfn i’n pocedi. Hwyrach nad ydyn nhw’n trendi, ac nad ydyn nhw’n dod ag arian mawr i’r ysbytai, ond drwyddyn nhw y daw’r gymuned at y claf. Bu gwên gyfeillgar a chlust i wrando yn fwy gwerthfawr nag aur i ambell i glaf neu berthynas. 

Felly mae arna i isio talu teyrnged i wirfoddolwyr ble bynnag y bo nhw’n gweithio. Meddyliwch faint fydde’n rhaid i ni ei dalu i fynd i mewn i Eisteddfod yr Urdd pe bai pob stiward yn cael cyflog. A faint yn fwy o drethi fyddai’n rhaid i ni dalu petai pob athro ac athrawes yn cael tâl ychwanegol am yr oriau dirifedi mae’n nhw’n roi i baratoi plant a’u hebrwng i’r Steddfod? 

Felly, hwre i’r gwirfoddolwyr ddyweda i, a diolch iddyn nhw am ddangos fod yna rai pethau na all arian fyth mo’u prynu. 
Mae ariangarwch wrth wraidd pob math o ddrygioni. Ac mae rhai pobl, yn eu hawydd i wneud arian, wedi crwydro oddi wrth y ffydd, ac achosi pob math o loes a galar iddyn nhw eu hunain.     (1 Timotheus 6:10)

Mae helpu pobl eraill o’n gwirfodd yn gallu dod â chysur a phleser i’n bywydau. A does dim cyfyngiad oedran ar helpu chwaith – does neb yn rhy ifanc nac yn rhy hen na allan nhw wneud rhywbeth dros rywun arall. 

